
Gautamakritam 2 Shiva Stotram

ગૌતમકૃતં ૨ શિવસ્તોત્રમ્

અસ્તૌષમાદિમં લિઙ્ગમરુણાદ્રિમયં  મહત્॥ ૯॥
આદ્યેન બ્રહ્મણા પૂર્વમર્ચિતં   દિવ્યચક્ષુષા ।
અસૌ યસ્તામ્રો અરુણ ઉત બભ્રુઃ સુમઙ્ગલઃ ॥ ૧૦॥
ઇતિ વેદા સ્તુવન્તિ ત્વામરુણાદ્રીશ સન્તતમ્ ।
નમસ્તામ્રાય ચારુણાય શિવાય પરમાત્મને॥ ૧૧॥
સર્વવેદસ્વરૂપાય નિત્યાયામૃતમૂર્ત્તયે ।
કાલાય કરુણાર્દ્રાય દૃષ્ટિપેયામૃતાબ્ધયે॥ ૧૨॥
ભક્તવાત્સલ્યપૂર્ણાય પુણ્યાય પુરભેદિને ।
દર્શનં તવ દેવેશ સર્વધર્મફલપ્રદમ્॥ ૧૩॥
ભુવિ લબ્ધવતા ભૂયો નાન્યત્કાર્યં તપઃ ક્વચિત્ ।
ભવતા કર્મભૂરેષા વર્તતેઽદ્ય નિરોધિતા॥ ૧૪॥
પ્રાર્થયન્તે સ્વયં વાસાન્દેવાશ્ચાત્ર ત્વદાશ્રયે ।
કાલસઙ્ગ્રહસઞ્જાતં  ફલં લબ્ધં મયાધુના॥ ૧૫॥
અન્યત્કૃતં તપઃ સર્વં ત્વદ્દર્શનફલં મમ ।
ઈદૃશં તવ દેવેશ રૂપમત્યદ્ભુતોદયમ્॥ ૧૬॥
એકમદ્રિમયં લિઙ્ગં  ન ક્વચિદ્દૃષ્ટવાન્ભુવિ  ।
સૂર્યેન્દ્વગ્નિસુસંયુક્તકોણત્રયમનોહરમ્॥ ૧૭॥
ત્રિમૂર્તિરૂપ   દેવેશ દૃશ્યતે તે વપુર્મહત્ ।
શક્તિત્રયસ્વરૂપેણ કાલત્રયવિધાનકમ્॥ ૧૮॥
ત્રિવેદાત્મં ત્રિકોણાઙ્ગં  લિઙ્ગં  તે દૃષ્ટમદ્ભુતમ્ ।
ત્રૈલોક્યરક્ષણાર્થાય વિતતં રૂપમાસ્થિતઃ॥ ૧૯॥
દૃશ્યતે વસુધાભાગે શોણાદ્રિરિતિ વિશ્રુતઃ ।

ગૌતમકૃતં ૨ શિવસ્તોત્રમ્

અજાનતાં ચ મર્ત્યાનાં સમાલોકનમાત્રતઃ॥ ૨૦॥
વિતરત્યખિલાન્ભોગાનવ્યાજકરુણાનિધિઃ ।
અર્ચયા રહિતં લિઙ્ગમન્યં  શૂન્યમુદાહૃતમ્॥ ૨૧॥
ઇદં તુ પૂજિતં દેવૈઃ સદા સર્વવરપ્રદમ્ ।
પ્રસીદ કરુણાપૂર્ણ શોણાચલમહેશ્વર॥ ૨૨॥
ત્રાયસ્વ ભવભીતં માં પ્રપન્નં ભક્તવત્સલ ।
દ્રષ્ટવ્યં દ્રષ્ટમેતત્તે રૂપમત્યદ્ભુતં મહત્॥ ૨૩॥
કૃતાર્થય કૃપાસિન્ધો શરણ્ય શરણાગતમ્॥
ઇતિ શ્રીસ્કન્દપુરાણે માહેશ્વરખણ્ડે, અરુણાચલમાહાત્મ્યે, પૂર્વાર્ધે,

અષ્ટમાધ્યાયાન્તર્ગતં ગૌતમકૃતં શિવસ્તોત્રં સમાપ્તમ્ ।
સ્કન્દપુરાણ । માહેશ્વરખણ્ડ । અરુણાખણ્ડ । પૂર્વખણ્ડ । અધ્યાય ૮/૯-૨૩॥

skandapurANa . mAheshvarakhaNDa . aruNAkhaNDa . pUrvakhaNDa . adhyAya 8/9-23..

Proofread by PSA Easwaran

Gautamakritam 2 Shiva Stotram

pdf was typeset on April 27, 2025

Please send corrections to sanskrit@cheerful.com

2 sanskritdocuments.org


	Document Information
	Document Text
	Document Credits

